
SMIGĦ QUDDIEM IL-PARLAMENT EWROPEW 

TWEĠIBIET GĦALL-KWESTJONARJU LILL-
KUMMISSARJU NOMINAT 

Sna. Dalia GRYBAUSKAITE  

(Programmar Finanzjarju u Baġit) 

Parti A- Mistoqsijiet ġenerali 
 

I. I Personali u professjonali 
 
1. Liema aspetti tal-kwalifiċi personali u ta’ l-esperjenza professjonali 

tiegħek tqis li huma ta’ rilevanza partikolari għan-nomina u għar-rwol 
prospettiv tiegħek bħala Kummissarju?  

 
Il-kwalifiċi u l-esperjenza personali tiegħi jaqblu mal-kundizzjonijiet meħtieġa għal Membru 
tal-Kummissjoni Ewropea  
 
Sa mill-1991, il-karriera tiegħi kienet konnessa mill-qrib ma’ l-affarijiet ta’ l-UE. Dan ġegħlni 
nifhem b’mod eċċellenti kemm l-aspett tekniku kif ukoll dak politiku tal-kwistjonijiet tal-
politika Ewropea. Din l-esperjenza tista’ tgħinni sabiex nagħti kontribut effettiv sabiex 
jintlaħqu l-għanijiet Ewropej. 
 
Bħala Ministru tal-Finanzi ksibt esperjenza minn ras il-għajn f’ medda wiesa’ ta’ kwistjonijiet 
finanzjarji u fiskali, kif ukoll il-proċedura tal-baġit, li ser tkun ta’ vantaġġ fil-ġestjoni tal-
finanzi Ewropej. 
 
Id-dmirijiet tiegħi ta' Ministru tal-Finanzi u Ko-ordinatriċi ta’ l-Għajnuna Nazzjonali għenuni 
nakkwista tagħrif f’medda wiesa’ ta’ sferi  tal-ħajja pubblika, li hija kwalita’ importanti għall-
Kummissarju responsabbli mill-baġit. 
  
Bħala Ministru tal-Finanzi u membru tal-Gvern kont involuta bis-sħiħ fil-proċess ta’ riformi 
ekonomiċi u strutturali mgħaġġla fil-Litwanja, li huma rikonoxxuti minn ħafna li kienu 
effettivi u implimentati tajjeb. Din l-esperjenza ser tippermettili nikkontribwixxi b’mod attiv 
fit-tfassil tal-politika biex tissaħħaħ il-kompetittivita’ ta’ l-UE u ngħin biex jintlaħqu l-
għanijiet stabbiliti fl-istrateġija ta’ Lisbona. 
 
Għandi wkoll esperjenza fid-diplomazija kif ukoll ħiliet tajba fl-innegozjar, li jiena żviluppajt 
meta kont in-Negozjatriċi Ewlenija fil-Ftehim dwar il-Kummerċ Ħieles, li wara ġie trasformat 

fil-Ftehim ta’ l-Ewropa, u waqt li kont naħdem bħala Negozjatriċi Ewlenija ma’ l-IMF u l-
Bank Dinji. Barra minn hekk, esperjenza prattika ta’ amministrazzjoni u pożizzjonijiet 
maniġerjali u ħiliet fil-bini tajjeb ta’ team ipprovdew wkoll bażi soda għax-xogħol tiegħi 
bħala Kummissarju. 
 
Fl-aħħar, matul l-aħħar ħames xhur bħala Kummissarju ksibt għarfien ġdid u intuwizzjoni 
minn ras il-għajn dwar ix-xogħol tal-Kummissjoni, li ser tkun importanti ħafna sabiex inservi 
b’mod effettiv fil-Kummissjoni Ewropea li jmiss.  
 
 
II. Indipendenza 
 
2. Kif tiddeskrivi l-obbligu tiegħek li tkun indipendenti fit-twettiq ta’ 

dmirijietek u b’liema mod taħseb li tista' twettaq dan il-prinċipju b’mod 
konkret? 

 
Jiena impenjata bis-sħiħ li nirrispetta d-disposizzjonijiet ta’ paragrafu 2 ta’ l-Artikolu 213 tat-
Trattat tal-KE u li nieħu l-prekawzjonijiet kollha meħtieġa sabiex nevita kull konflitt ta’ 
interessi possibbli  fil-qadi ta’ dmirijieti. L-istess bżonnijiet sejrin japplikaw għal kull 
membru tal-Kabinett tiegħi u l-istaff amministrattiv. 
 
3.  Tista’ tipprovdi lill-Parlament Ewropew b’dettalji dwar l-interessi u l-

pożizzjonijiet tiegħek fl-oqsma tan-negozju, finanzjarji u politiċi, u 
impenni oħra li għandhom mnejn jikkonfliġġu mad-dmirijiet prospettivi 
tiegħek?  

 
M’għandi l-ebda negozju, interessi finanzjarji jew impenn ieħor li jistgħu joħolqu kunflitt 
mad-dmirijiet tiegħi bħala Kummissarju. Ma jiena membru ta’ l-ebda partit politiku u ma 
għandi l-ebda pożizzjoni f' xi partit. Lesta li nuri bis-sħiħ kull impenn sabiex ikun hemm 
trasparenza sħiħa.  

III. Il-Ġejjieni ta’ l-Unjoni Ewropea 
 
4. Huwa ċar li sakemm jiġi ratifikat bis-sħiħ it-Trattat Kostituzzjonali, il-

Kummissjoni u l-membri tagħha huma marbuta bit-Trattati fis-seħħ 
bħalissa. Madankollu, bit-Trattat Kostituzzjonali adottat, liema huma 
fil-fehma tiegħek l-azzjonijiet li l-Kummissjoni tista’ tieħu mingħajr ma 
tistenna r-ratifika formali tiegħu? 

 
Filwaqt li d-disposizzjonijiet istituzzjonali ta’ l-abbozz tat-Trattat Kostituzzjonali ma jistgħux 
ikunu antiċipati qabel ir-ratifikazzjoni, il-Kummissjoni għandha, fl-azzjonijiet u l-proposti 
kollha tagħha, tikkunsidra l-perspettiva tal-Kostituzzjoni l-ġdida u tirrispetta l-ispirtu tal-
Kostituzzjoni fejn huwa possibbli u xieraq. Barra minn dan, fl-oqsma fejn l-innovazzjonijiet li 
ġabet il-Kostituzzjoni jeħtieġu miżuri ta’ implimentazzjoni, il-Kummissjoni tista’ tibda x-
xogħol biex tipprepara l-proposti. Il-Kummissjoni tista’ wkoll taħdem sabiex tiżgura li 
ċittadini Ewropej jiġu nfurmati b’mod ċar u oġġettiv dwar id-disposizzjonijiet tal-
Kostituzzjoni, filwaqt li jevitaw, ċertament, kull indħil mhux meħtieġ f’dibattiti nazzjonali.  

5. L-Istrateġija ta’ Lisbona hija strateġija ta’ għaxar snin li, sa l-2010, 

sejra twassal lill-Unjoni Ewropea biex tkun l-ekonomija l-aktar 
dinamika, kompetittiva u sostenibbli tad-dinja.  L-istrateġija ta’ Lisbona 
tinkludi t-tliet pilastri ta’ l-iżvilupp sostenibbli: l-ekonomija, l-affarijiet 
soċjali u l-ambjent. Id-data ta’ l-2010 se taħbat ma’ l-iskadenza tal-
mandat tiegħek. Bħala Kummissarju, x’biħsiebek tagħmel biex tħaffef 
il-progress lejn l-għanijiet ta’ Lisbona u liema għandhom ikunu, fil-
fehma tiegħek, il-prioritajiet ewlenin? 

 
Huwa essenzjali li l-Kummissjoni tkompli taħdem sabiex iżżomm il-momentum ta’ l-
istrateġija ta’ Lisbona u tgħaġġel il-progress lejn il-għanijiet ta’ Lisbona. Bħala Kummissarju 
għall-Ipprogrammar Finanzjarju u l-Baġit waħda mill-prijoritajiet tiegħi ser tkun li ngħin fin-
negozjar ta’ riżultati ta’ suċċess fuq il-proposti għall-Perspettivi Finanzjarji ġejjina, li ser 
jipprovdu l-qafas finanzjarju għall-azzjonijiet fuq livell Ewropew biex jappoġġjaw il-kisba ta’ 
l-għanijiet ta’ Lisbona mill-Istati Membri.  Naħseb li hawnhekk il-prijorità għandha tkun li 
jiġi żgurat li azzjoni fuq il-livell ta’ l-UE tkun iffukata fuq oqsma fejn tkun l-aktar effettiva u 
jinġieb valur miżjud ġenwin, u li l-politika ta’ l-UE tkun akkumpanjata b’riżorsi finanzjarji 
adegwati biex tkun effettiva. F’mod aktar ġenerali, nemmen li l-prijoritajiet prinċipali għall-
istrateġija ta’ Lisbona għandhom jinkludu l-ħolqien tal-kundizzjonijiet għall-iżvilupp qawwi u 
sostenibbli fl-Ewropa bil-promozzjoni ta’ politika b'saħħitha fil-makro-ekonomija, finanzi 
pubbliċi nazzjonali sostenibbli u impjiegi; l-isfruttar tal-potenzjal tas-suq wieħed biex jiġu 
mħeġġa l-kundizzjonijiet li fihom in-negozju jista’ jikber; u jiġi milħuq il-massimu ta’ l-
impatt ta’ l-investimenti fil-futur ta’ l-Ewropa, b’mod partikolari fl-edukazzjoni, taħriġ u 
riċerka.  Barra minn hekk, huwa wkoll kruċjali li jiġi mħeġġeġ l-involviment sħiħ u l-appoġġ 
ta’ dawk kollha li huma nteressati, u biex tiġi żviluppata strateġija ta’ komunikazzjoni mtejba, 
li tinbena fuq ir-reviżjoni ta’ nofs it-term ta’ l-2005. 
 
6. Kif biħsiebek ittejjeb il-mod kif il-Kummissjoni tidher f’għajnejn il-

pubbliku?  
 
Biex tiġi mtejba id-dehra pubblika tal-Kummissjoni hemm bżonn azzjoni fuq numri ta’ fronti. 
 
L-ewwel u qabel kollox, il-Kummissjoni għandha tiżgura li l-politika u l-azzjonijiet tagħha 
jkunu relevanti għal u jwieġbu għat-tħassib taċ-ċittadini ta’ l-Ewropa. Wieħed għandu jara li 
l-flus li jintefqu fuq il-livell ta’ l-UE iġibu valur miżjud liċ-ċittadini u li dawn il-flus ikunu 
immaniġjati tajjeb. 
 
Barra minn hekk, it-trasparenza tal-proċess ta’ kif isiru d-deċiżjonijiet hija ta’ importanza 
vitali. Il-Kummissjoni għandha taħdem biex toqrob aktar lejn in-nies u tiżgura relazzjoni 
istituzzjonali miftuħa maċ-cittadini u r-rappreżentanti tagħhom.   
 
Kollaborazzjoni Inter-istituzzjonali hija wkoll kruċjali. Huwa biss bil-ħidma flimkien għal 
Ewropa aħjar u aktar b’saħħitha li jistgħu l-istituzzjonijiet Ewropej jisperaw għal dehra 
pubblika aħjar. Minħabba f’hekk, ser naħdem għall-kollaborazzjoni aktar mill-qrib u intensa 
mal-Parlament u l-Kunsill.  
 
Fl-aħħar, l-istrateġija ta’ komunikazzjoni tal-Kummissjoni għandha tiġi mtejba. Il-
komunikazzjoni għandha tkun parti integrali mit-tfassil tal-politika, u l-aċċess għall-

informazzjoni kemm dwar il-proġett ġenerali Ewropew kif ukoll dwar il-politika speċifika 
għandhom jittejbu. Il-mezzi kollha disponibbli għandhom jintużaw sabiex jiġu mkejla l-
opinjonijiet tan-nies u biex jitwieġbu l-mistoqsijiet tagħhom bl-aħjar mod.  
 
 
 

IV. Ir-responsabbiltà demokratika lejn il-Parlament Ewropew 

7.  Kif tqis ir-responsabbiltà tiegħek lejn il-Parlament Ewropew? 
 
Ir-responsabbilta’ tal-Kummissarji u tal-Kulleġġ kollu quddiem il-Parlament Ewropew huwa 
element fundamentali ta’ l-istruttura ta’ l-Unjoni Ewropea. Il-Parlament Ewropew huwa l-
unika istituzzjoni li hija direttament eletta u għandu rwol kruċjali x’jilgħab fit-tmexxija l-
proċess għall-integrazzjoni Ewropea. Jiena ser naħdem sabiex niżgura livell għoli ta ko-
operazzjoni u djalogu mal-Parlament u ser nirrispetta bis-sħiħ l-impenni li hemm skond il-
Ftehim ta' Qafas dwar ir-relazzjonijiet bejn il-Parlament Ewropew u l-Kummissjoni.  

a. Minn ottika strettament politika, taħseb li, f’każ li seduta ta’ smigħ 
twassal għal konklużjoni negattiva, il-Kummissarji nnominati 
kkonċernati għandhom jirtiraw il-kandidatura tagħhom?  
 
Is-seduti mal-Parlament Ewropew huma pass importanti fil-proċess ta’ 
approvazzjoni u mument importanti sabiex tiġi stabbilita kunfidenza bejn il-
Parlament Ewropew u l-Kummissjoni. Fil-każ ta’ konklużjoni negattiva f’xi seduta, 
jiena niddeferixxi r-responsabbilta’ lill-President tal-Kummissjoni sabiex jagħmel il-
konlużjonijiet xierqa. Jekk il-Parlament juri nuqqas ta’ fiduċja, naċċetta l-prinċipju li 
l-President tal-Kummissjoni jista’ jitlob għar-riżenja.  
 
 

b. Sa fejn taħseb li tasal ir-responsabbiltà tiegħek għat-tweġibiet 
mogħtija mis-servizzi tiegħek lill-Parlament bħala riżultat tat-talbiet li 
jaslu mill-Kumitat tal-Petizzjonijiet jew kumitati responsabbli oħra? 
Jekk tintalab tiġġustifika jew tispjega azzjonijiet preċedenti tal-
Kummissjoni, jew inkella ommissjonijiet li saru qabel, sa fejn tqis lilek 
innifisek responsabbli lill-Parlament?  
 
Bħala Kummissarju nassumi r-responsabbilta’ kollha politika għall-attivitajiet tad-
Dipartiment tiegħi. Filwaqt li ma nemminx li l-Membri tal-Kummissjoni l-ġdida 
jistgħu jinżammu responsabbli individwalment għall-atti u ommissjonijiet preċedenti 
tal-Kummissjoni, il-Kummissarji jridu jirrispondu lill-Parlament għall-mod li bih 
jindirizzaw il-kwistjonijiet li jaqgħu taħt il-kompetenza tagħhom, li jinkludu wkoll 
dawk li wirtu mingħand il-Kummissjoni preċedenti. 
 

c. Xi jfisser għalik il-kunċett tar-responsabbiltà politika fil-konfront tal-
Parlament għall-attivitajiet tad-Direttorat(i) Ġenerali tiegħek? Liema 

passi biħsiebek tieħu sabiex tiżgura lid-Direttorat(i) Ġenerali tiegħek 
jitmexxew sew? 
 
Bħala Kummissarju nassumi r-responsabbilta’ kollha politika għall-attivitajiet tad-
Dipartiment tiegħi. Id-Direttur Ġenerali jrid jirrispondi għat-tmexxija ta’ kuljum tad-
Dipartiment, jaġixxi skond il-linji ta’ gwida li jaslu mingħand il-Kummissjoni biex 
il-politika u l-prijoritajiet jiġu mwettqa fil-prattika. Skond il-Kodiċi ta’ Mġieba bejn 
il-Kummissarji u d-dipartimenti nistabbilixxi dikjarazzjoni ta’ l-għanijiet, 
arranġamenti ta’ ħidma u mezzi ta’ informazzjoni hekk kif nieħu l-kariga. Dawn l-
arranġamenti se jinkludu informazzjoni regolari dwar il-kontroll intern, it-tmexxija 
tar-riżorsi u kwistjonijiet oħra li jimmeritaw l-attenzjoni tal-Kummissarju. Jiena ser 
niltaqa’ regolarment mad-Direttur-Ġenerali u l-istaff tiegħu u ser neżamina 
b’attenzjoni partikolari l-proċess ta’ tmexxija implimentat mid-dipartiment biex 
nippjana, nosserva u nirraporta  l-attivitajiet tiegħu, li jinkludi l-azzjonijiet neċessarji 
li jiġu wara l-awditjar u r-rakkomandazzjonijeit tar-rilaxx.. 
 

8. Kemm taħseb li huwa importanti li tiġi implimentata l-kooperazzjoni 
interistitituzzjonali (Kummissjoni-Parlament), l-aktar mal-kumitati 
parlamentari rilevanti fil-qasam ta' kompetenza tiegħek? F’dan il-
kuntest ġdid, xi tfisser għalik it-trasparenza, kemm fil-proċedura 
leġislattiva interistituzzjonali bejn il-Parlament Ewropew, il-Kunsill u l-
Kummissjoni, kif ukoll fir-relazzjonijiet interistituzzjonali in ġenerali?  

 
Kooperazzjoni interistituzzjonali mal-Kumitati Parlamentari u l-Parlament Ewropew hija 
essenzjali biex tiżgura l-leġittimita’ demokratika tal-proċess tat-tfassil tad-deċiżjonijiet ta’ l-
Unjoni. Din il-kooperazzjoni għandha tkun ibbażata fuq il-kunfidenza u l-onesta’ reċiproka. 
Jiena ser nirrispetta bis-sħiħ id-disposizzjonijiet stabbiliti fil-Ftehim ta’ Qafas, il-ftehim dwar 
il-komitoloġija u l-ftehim interistituzzjonali leġislar aħjar.  
 
F’dak li jirrigwarda t-trasparenza, nappoġġja l-prinċipji u r-regoli stabbiliti fir-Regolament 
1049/2001 u nimpenja ruħi li nipprovdi lill-PE bl-informazzjoni kollha neċessarja biex ikun 
jista’ jagħmel ix-xogħol tiegħu, skond ir-regoli definiti fil-Ftehim ta’ Qafas.  Jien se nara li 
naħdem b’mod effettiv mal-Kumitati Parlamentarji, notevolment billi niżgura li jkun hemm 
ċirkolazzjoni regolari ta’ informazzjoni bejni u bejn min jippresjedi l-Kumitati u billi nattendi 
għall-laqgħat li għalihom inkun mistiedna – u nfittex li niltaqa’ ma’ Kumitati fuq l-inizjattiva 
tiegħi – fejn dan ikun possibbli. 
 
Rigward il-proċedura leġislattiva, kooperazzjoni u ftehim reċiproku bejn it-tliet istituzzjonijiet 
huma ta’ l-ikbar importanza. Il-Kummissjoni għandha tiżgura li l-għanijiet tal-proposti 
leġislattivi tagħha huma mifhuma tajjeb u li jaqblu magħhom il-ko-leġislaturi, u huwa 
essenzjali li tiġi provduta l-informazzjoni meħtieġa kollha sabiex jiġi kkalkulat kif suppost l-
impatt mistenni tal-proposta u jintwera li l-prinċipji tas-sussidjareta’ u l-proporzjonalita’ jiġu 
rrispettati bis-sħiħ.  Barra minn hekk, nikkonferma u nappoġġja l-impenni tal-Kummissjoni 
magħmula skond il-ftehim bejn iż-żewġ Istituzzjonijiet dwar il-proċedura sabiex tiġi 
implimentata d-deċiżjoni tal-Kunsill tal-komitoloġija ta’ l-1999. 
 
 
V. L-integrazzjoni ta’ l-ugwaljanza bejn is-sessi 

9. Liema miżuri konkreti tqis meħtieġa sabiex tiżgura li l-kunċett ta’ l-
integrazzjoni ta’ l-ugwaljanza bejn is-sessi jiġi implimentat fil-qasam 
politiku speċifiku tiegħek? Għandek strateġija politika għall-
implimentazzjoni ta' l-implimentazzjoni ta’ l-ugwaljanza bejn is-sessi 
fil-portafoll tiegħek, u liema riżorsi finanzjari u umani taħseb li huma 
meħtieġa sabiex dan jiġi implimentat? 

Fil-qasam politiku tiegħi, ser nippromwovi l-kunċett ta’ gender budgeting, li ġie żviluppat fis-
snin riċenti fil-Kummissjoni fuq l-inizjattiva tas-Sna. Schreyer. Il-gender budgeting hija 
applikazzjoni ta’ l-integrazzjoni ta’ l-ugwaljanza bejn is-sessi fil-proċess tal-baġit. Huwa 
relattivament mezz ġdid sabiex tiġi nkoraġġita l-ugwaljanza bejn is-sessi, li ma tirreferix biss 
għall-allokazzjoni ta’ fondi lin-nisa u lill-irġiel rispettivament, imma wkoll għall-impatt 
attwali ta’ l-infiq ta’ l-UE fuq il-gender. Il-gender budgeting - ġie diskuss f’ żewġ rapporti 
riċenti mill-Parlament Ewropew u mill-Kumitat Konsultattiv dwar l-Opportunijiet Indaqs 
għan-Nisa u l-Irġiel li jsejjaħ lill-Kummissjoni sabiex tagħti każ lil dan il-qasam.   
 
B’mod aktar ġenerali, l-ugwaljanza bejn is-sessi għandha tkun inkoraġġita f’kull politika 
operazzjonali, u ser naħdem biex niżgura li t-tfassil u l-implimentazzjoni tal-politika jittejbu 
sabiex tintwera stampa aħjar tal-kontribuzzjonijiet finanzjarji ta’ din il-politika dwar l-
ugwaljanza bejn is-sessi. Għal dan il-għan, u skond ir-rapporti tal-Parlament Ewropew, jien 
ser nemfasizza l-bżonn għal rappurtaġġ aktar preċiż dwar l-implimentazzjoni tal-baġit ta’ l-
UE. 

